КАЗКА ЯКУБА КОЛАСА «ХМАРКА»

Не шукай ты шчасця, долі

На чужым далекім полі.

Янка Купала

Мэта ўрока: пазнаёміць вучняў з жанравай асаблівасцю Коласавых «Казак жыцця» — спалучэннем казачнага і рэальнага, данесці да іх нацыянальны каларыт невялікіх пазнавальна-мастацкіх твораў, думку аб нераздзел ьнасці чалавек з усім, што існуе на свеце. Даць адчуць дзецям лірызм, элегічнасць, гумар і афарыстычнасць казак-навел Якуба Коласа. Дапамагчы вучням асэнсаваць ідэйны змест казкі жыцця «Хмарка» ў адпаведнасці з эпіграфам, убачыць мастацкую своеасаблівасць літаратурнай каз-кі ў параўнанні з народнай.

Ход урока

У сваім уступным слове настаўнік можа звярнуць увагу васьмікласнікаў на тое, што бязмежны свет — дом для чалавека, які жыве ў непадзельным адзінстве з усім, што існуе навокал. Такая думка паступова ўкараняецца ўксвядомасці чытача пры дапамозе надзвычай своеасаблівых у беларускай літаратуры твораў «Казак жыцця» Якуба Коласа. Толькі чалавек у сваіх будзённых клопатах як бы не заўважае гэтага наваколля. Але літаратурная класіка нам нагадвае:

Не ў адной толькі нашай душы

Зерне ёсць хараства —;

Аб ім казку складае ў цішы

Колас нівы, трава.

Не ў адным толькі сэрцы людзей

Іскра праўды гарыць – 
Аб ёй песню пяе салавей,

Аб ёй рэчка журчыць...

Казкі жыцця. Замест прадмовы

Такая маляўнічасць успрымання свету, імкненне да яго пазнання, якімі поўняцца Коласавы «Казкі жыцця», наогул характэрныя для нашага нацыянальнага быцця і спосабу мыслення. Простае, звычайнае, някідкае, што спрадвеку суправаджала чалавека ў яго гаспадарчых справах, звязвалася ў беларусаў з самым істотным і глыбінным. Імкненне мець сваё акрэсленае месца ў свеце, дзе можна пачуваць сябе самастойна («не належаць ні да кога, гаспадарыць на зямлі»), жыць у згодзе з прыродай, пастаянна разгадваючы яе загадкі і разам з тым адухаўляючы яе,— усе гэтыя сутнасныя прыкметы светаўспрымання беларусаў яскрава адлюстраваліся ў творчасці Якуба Коласа, ужо вядомага вучням як аўтара эпічных твораў. У папярэдніх класах яны чыталі ўрыўкі з паэм «Новая зямля» і «Сымон-музыка», апавяданні «У старых дубах», «Дзеравеншчына». Васьмікласнікі знаёмыя не толькі з героямі Коласавых твораў, але і з некаторымі асаблівасця-мі яго мастацкага стылю, напрыклад, ведаюць пра ўменне Якуба Коласа пісаць з гумарам пра сваіх герояў (раздзел паэмы «Новая зямля» «Дзядзька-кухар»), пра добрае веданне пісьменнікам дзіцячай душы і пра яго талент ствараць паэтычныя малюнкі роднай прыроды («Ручэй»).

Цяпер іх успрыманне класічнай літаратурнай спадчыны ўзбагаціцца за кошт знаёмства з жамчужынамі Коласавай навелістыкі. Гэтым творам уласцівы лірызм, элегічнасць, гумар, афарыстычнасць і разам з тым рамантычная загадкавасць і казачнасць. Гэта спалучэнне казачнага і рэальнага, калі пры чытанні мастацкага тэксту ўзнікаюць вобразы рэальнага жыцця чалавека і прыроды, але з героямі адбываюцца чарадзейныя прыгоды, складае адметнасць усіх 32 невялікіх твораў, што ўваходзяць у цыкл «Казкі жыцця», які ствараўся аўтарам на працягу амаль паўстагоддзя (1908—1955).

Злучанасць быцця і небыцця, імкненне чалавека да хараства і праўды - галоўны матыў усіх твораў, хаця кожны з іх мае сваю мастацкую адметнасць.

Іншымі словамі, вызначыць агульную тэму ўсяго цыкла можна было б так: чалавек у пошуках гармоніі, у роздуме над праўдай і маной, над тым, што ёсць зло, а што дабро і што складае аснову жыцця як чалавека, так і прыроды. Такі філасофскі падтэкст кладзецца ў аснову ўрока па казцы «Хмарка», прызначанай для тэкстуальнага вывучэння, а так-сама казак, якія варта параіць вучням для самастойнага чытання: «Зло — не заўсёды зло», «Ноч, калі папараць цвіце» (прысвячаецца Янку Купале), «Крыніца», «Як птушкі дуб ратавалі», «Жывая вада», «Гусі».

Ідэйная накіраванасць названай літаратурнай казкі падкрэсліваецца эпіграфам да яе («Не шукай ты шчасця, долі / На чужым далёкім полі». Янка Купала), але адукацыйна-выхаваўчая мэта ўрока не абмяжоўваецца толькі вызначэннем ідэйнага зместу. Галоўнае — дапамагчы вучням убачыць мастац-кую своеасаблівасць Коласавай літаратурнай казкі ў параўнанні з народнай.

3 гэтай мэтай на пачатку работы па асэнсаванні казкі можна даручыць васьмікласнікам паназіраць за яе кампазіцыяй (падзяляецца на тры часткі: «На радзіме», «На чужыне», «Нацярпелася ліха — пралілася дажджом»), адметнасцю галоўных герояў (Хмарка, Скала, Арол, Дуб, Бусел), за непадобнай на казачную інтанацыяй, нарэшце, выявіць дастаткова адчувальную прысутнасць аўтара-апавядальніка і выразную павучальнасць. А мова! Як непадобная яна на звычайную казачную з яе пастаяннымі эпі-тэтамі, паўторамі, пераўвелічэннямі, традыцыйным пачаткам і канцоўкаю. Каб вучні пераканаліся ў гэтым, дастаткова звярнуць іх увагу хаця б на два такія сказы: «3 тэй страшэннай высачыні, на якой плыла Хмарка, усё выглядала вельмі хораша, вель-мі прыгожа: здалёку ўсё з'яўляецца нам іначай, як яно ёсць папраўдзе, бо такая ўжо натура і схільнасць нашай душы — бачыць усё добрае і прыгожае ў тым, што далёка ад нас, што не з намі. I паплыла паволі шчаслівая Хмарка ў далёкую-далёкую дарогу, дзе застанаўляючыся, як прыемная думка, дзе кіруючыся на малюнкі, што найбольш зацікаўлялі яе; а поле з пясчанымі схіламі сваіх узгоркаў, зялёныя лугі з пакручастымі стужкамі бліскучай вады, адвечныя лясы-бары адным словам, усе тыя з'явы, якія першымі кінуліся ў вочы нована-роджанай Хмарцы, заставаліся ўсё далей і далей, і сама гэта даль акрывалася ў намітку сіняватай смугі».

Можна паспрабаваць разам з вучнямі вызначыць сінтаксічную будову гэтых складаных сказаў з рознымі відамі сувязі, каб дзеці пераканаліся ў відавочнай перавазе індывідуальна-аўтарскай мовы над казачнай («намітка сіняватай смугі», «новароджаная Хмарка», «адвечныя лясы-бары» і г. д.), а таксама ў тым, што пакуль што ў тэксце казкі, здаецца, няма нічога фантастычна-чарадзейнага, а, як і ў звычайным апавяданні, малююцца рэальныя вобразы і падзеі. Аўтарскі стыль заўважаем і далей у тэксце: «Калі-нікалі іх (каласкі) ажыўляе надзея ўздужаць з ласкі шчодрай Хмаркі... Яно (жыта) нікне каласкамі, стаіць, нікому не скардзіцца, як бы самлеўшы. I сумна рабілася ўсюды, і нейкая крыўда і жаласць бруіліся над усім, што пакідала Хмарка. Два прыўдалыя конікі перасталі спяваць і пахаваліся пад лісток лотаці». Або праз некалькі сказаў чытаем: «А Хмарка, шчаслівая, радасная, ясная, як майская раніца, усё ішла, ішла далей...» Напэўна, дзеці заўважаць, які не характэрны для народных казак ужыты тут набор азначэнняў - адразу тры эпітэты і параўнанне.

У дадатак да такіх назіранняў можна паведаміць вучням, калі настаўнік будзе мець на гэта час, што вобраз хмаркі або хмарак адзін з найбольш любімых пісьменнікам, што ў яго ёсць тры вершы на гэту тэму: «Хмары» (1907), «Хмаркі» (напісаны ў 1908 г., надрукаваны ў 1913 г.), «Хмарка» (напісаны ў 1910 г., надрукаваны ў «Нашай ніве» ў 1914 г.). Казка жыцця аб Хмарцы таксама ўпершыню надрукавана ў 1914 годзе ў «Нашай ніве». I таму, безумоўна, пры супастаўленні верша «Хмарка» і казкі можна заўважыць выразную пераклічку тэм і вобразаў. Варта даць магчымасць васьмікласнікам самім зрабіць такое параўнанне, запісаўшы папярэдне тэкст верша на дошцы ці размножыўшы яго іншым спосабам.

ХМАРКА

Па небе хмарка залатая 
На сівер з поўдзеня плыла, 
I ўздых палёў, жаданні гаю 
Ў сабе хмурыначка нясла.
А сонца горача сушыла, 
I сохлі нівы на палёх, 
Даўно зямля дажджу прасіла,
Але яе не слухаў Бог.
I ўсё заціхла, ўсё чакала 
Дажджу ад хмаркі паўднявой. 
Хістацца краска перастала, 
Прыпаўшы к долу галавой.

Глядзеў і лес, і луг з травою, 
I ўсе расліны на зямлі: 
Вось хмарка чыстаю слязою 
Спадзе на зніклыя палі.

I ў неба дойдзе плач з туманам, 
Што сінім дымам ціха звіс 
Над цёмным лесам і курганам, 
I ліне дожджыкам наніз.

Плыве хмурынка ў божым полі, 
Як бы на моры астравок; 
Яна ж не чуе крыку болі — 
Яна схавалась за лясок.

У супрацоўніцтве з настаўнікам васьмікласнікі хутчэй за ўсё заўважаць любоўна-замілаванае стаўленне аўтара да хмаркі ў вершы і ў першай частцы казкі («На радзіме»), знойдуць паэтычны сінонім да вобраза хмаркі («хмурыначка», «хмурынка»), магчыма, звернуць увагу і на памер верша (двухскладовы, з націскам на другі склад, ямб), асабліва ў тым выпадку, калі будзе прыведзены для параў-нання пачатак верша «Хмаркі» з трохскладовым памерам— дактылем («Светлыя хмаркі — дзеткі прастору — / Ціха па небе плывуць. Ім незнаёмы слёзы і гора, / Смутак і жаль іх не рвуць»).

Другую частку казкі - дыялог Хмаркі і Скалы, Хмаркі і Арла — варта пачытаць па асобах і падумаць, хто з гэтых персанажаў найбольш паўплываў на Хмарку і разам з тым найбольш яскрава выражае аўтарскую пазіцыю (Арол).

Мэтазгодна будзе таксама супаставіць канец і пачатак казкі, каб вучні ўпэўніліся, што гэтыя част-кі таксама ўзаемазвязаны, як і ў народнай казцы, але іх сувязь мацуецца не традыцыйным вобразам казачніка, а адным з вобразаў, створаных аўтарам літаратурнай казкі. Гэта вобраз старога, “таўшчэзнага” Дуба, на якім парабілі гнёзды сіваваронкі і Бусел. Вуснамі векавечнага Дуба і выказваецца мудрае павучанне ў адрас Бусла і яго дзяцей: «Моцна ж накажы ты ім, дружа, каб не лёталі дарэмна па свеце, не бл іся: у сваім родным кутку работы досыць для кожнага».

На заключным этапе ўрока робяцца абагульненні: па-першае, аб падабенстве народнай і літаратурнай казак (наяўнасць казачных персанажаў, падзел іх на станоўчых і адмоўных, дынамічнасць сюжэтаў, пабудаваных на цікавых прыгодах, абавязковае знаходжанне выйсця з выпрабаванняў, павучальнасць), а па-другое – аб іх адрозненні. Налэўна, вучні здолеюць зрабіць вывад аб цесным спалучэнні ў «Казках жыцця» казачнага і рэальнага і нават аб перавазе рэальнага над казачным, аб больш відавочна выяўленай, чым у народных казках, ідэйнай пазіцыі аўтара, нарэшце, аб выразным моўным адрозненні, аб індывідуальна-аўтарскай, Коласавай мове з яе лексічнымі і сінтаксічнымі асаблівасцямі, лірызмам, гумарам і афарыстычнасцю.

Асноўныя тэарэтыка-літаратурныя паняцці, якія засвойваюцца на ўроку,— гэта паглыбленне паняцця пра легенду, паданне, народную і літаратурную казкі.

Дамашняе заданне:

1. Падрыхтавацца да адказаў на пытанні, змешчаныя ў падручніку.
2. Выканаць тэставыя заданні да твора, змешчаныя ў кнізе «Беларуская літаратура. 8 клас. Тэставыя і тэматычныя заданні. П. I. Лявонава, I. М. Слесарава. Мн., ТетраСнстемс, 2009.

